
চেন কি উহারে উনি কোন্ মহামতি,

কত গুণে গুণবান জানো কি লো সতি?

না চেনো না জানো যদি শুন দিয়া মন,

ছদ্মবেশী উনি ধনি, নহেন ব্রাহ্মণ।

অত্যুচ্চ ভারতবংশশিরে শিরোমণি

কুন্তীর হৃদয়নিধি বিখ্যাত ফাল্গুনি।

ভস্মরাশি মাঝে যথা লুপ্ত হুতাশন

সেইরূপ ক্ষত্রতেজ আছিল গোপন।

আগ্নেয়গিরির গর্ভ করি বিদারণ

যথা বেগে বাহিরয় ভীম হুতাশন,

অথবা ভেদিয়া যথা পূরব গগন

সহসা আকাশে শোভে জ্বলন্ত তপন,

সেইরূপ এত দিনে পাইয়া সময়,

লুপ্ত ক্ষত্রতেজ বহ্নি হইল উদয়।




মৎস্যগন্ধা


চেয়ে দেখ, মোর পানে, কলকল্লোলিনি

যমুনে! দেখিয়া, কহ, শুনি তব মুখে,

বিধুমুখি, আছে কি গো অখিল জগতে,

দুঃখিনী দাসীর সম? কেন যে সৃজিলা,—

কি হেতু বিধাতা, মোরে, বুঝিব কেমনে?

তরুণ যৌবন মোর! না পারি লড়িতে

পোড়া নিতম্বের ভরে। কবরীবন্ধন

খুলি যদি, পোড়া চুল পড়ে ভূমিতলে।

কিন্তু, কে চাহিয়া কবে দেখে মোর পানে?

